
ÖN SÖZ

Bu kitabın heç bir dini camaata, məzhəbə, dərnəyə və ya təriqətə
iqtisadi, sosial, siyasi və ideoloji baxımından bir tabeliliyi yoxdur, 
tam müstəqildir və uzun müddətli araşdırmalar nəticəsində Qurani-
Kərim ayələrinə istinad edilərək ərsəyə gəlmişdir. Məzmun və 
mahiyyət etibarilə deyə bilərik ki, kitabımızda hər hansısa mənfi 
təzahürlərin meydana gəlməsinə, dini nifrət və düşmənçiliyə, tolerant 
və multikultural mühitə mənfi təsir göstərə biləcək heç bir amil 
mövcud  deyil.

GİRİŞ

Hədislərə baxmadan namazın qılınma şəkli aydın ola bilməz, 
deyənlərə əvvəlcə bu gerçəyi xatırlatmaqda fayda var. 
İnsanların, xüsusilə gənclərin beynini zəhərləyən, onları 

cəhalətə sürükləyən, mövhumatı təlqin edən, xurafatı aşılayan 
məzhəblərin hədis kitablarına görə, birinin namaz qılması mümkün 
deyil. Çünki, hədis kitabları bu mövzuda yüzlərlə ziddiyyət ehtiva 
etməkdədir. Ortada Quran kimi ziddiyyətsiz kitab ola-ola (4:82), 
namazın necə qılınacağını öyrənmək üçün baş qarışdıran şübhəli 
və ziddiyətli hədislərə baxmaq məcburiyyətindəyikmi? Necə ki, 
hədislərə dayanaraq formalaşan məzhəblər arasında namaz barədə 
böyük fikir ayrılıqları var. Məhz bu cür fikir ayrılıqları ciddi şübhələrə 
yol açmaqda və beyinlərdə suallar yaratmaqdadır. Öz özlüyünüzdə 
düşünün, Muhəmməd nəbidən iki yüz il sonra onun şəxsinə, ailəsinə 
və yaxınlarına əcaib, nalayiq, qərəzli, təhqiramiz, böhtan xarakterli 
hədis mənbələrindəki namaz müxtəlifliyinə necə etimad etmək olar? 
İnsan əlini vicdanına qoymalıdır, haqqı nahaqdan ayırmalıdır. Hər 
məzhəb Muhəmməd nəbinin bir cürə namaz qıldığını iddia edir. O 
zaman belə bir sual yaranır ki, Muhəmməd nəbi həmin məzhəblərin 
dediklərinə görə namaz qılardı, yoxsa Qurana görə? Təbii ki, nəbinin 
Qurana tabe olduğunu (46:9; 6:50) nəzərə alsaq, cavab aydındır. 
Buna görə də, kitabımızın əsas özəlliyi Quran ayələri ilə tənzimli 
olmasıdır ki, bu da digər ənənəvi namaz kitablarından daha əminli 
və etibarlıdır. Çünki məsuliyyət daşıyacağımız kitab Qurandır (43:44). 
Hədislər və digər din adına uydurulan ədəbiyyatlar deyil. Mövcud 
məzhəblərin namaz qılma şəkillərində ixtilaf olmasaydı, müəyyən 
bir ölçüdə iddialarını qəbul edə bilərdik. Ancaq kimsəyə sirr deyil ki, 
namaz mövzusunda məzhəblər arasında fərqliliklər mövcuddur və hər 
məzhəb özünün doğru olduğunu hesab edərək, hər biri öz hədislərini 
dəlil göstərməkdədir. Sizcə hansı məzhəbin hədisi dəlil olaraq, Quran 
ayələrindən daha həqiqətli ola bilər? (45:6; 77:50). Belə ki, hədislər 
arasındakı ziddiyyətlər olduğu üçün bu mövzuda məzhəblər ittifaq 
edə bilməmişlər. Quranın təbiriylə desək, "O kəslərdən ki, öz dinlərini 
parçaladılar, bölük-bölük oldular və hər bir dəstə özündə olana 

sevinər" (30:32; 6:159). Məzhəblərin bir-birləri ilə ixtilafa girərək 
üzərində müzakirə etdikləri, xırdaçılığa aparan mövzular əhəmiyyətli 
olmadığı üçün bu tip müzakirələri çox da diqqətə almamaq lazımdır. 
Qurandakı Bəni İsrailin inək kəsmə nümunəsi boşuna verilməmişdir 
(2:67-71). 

Namazda əhəmiyyətli olan, onu qılarkən nə dediyini anlamaq, 
səmimi olmaq və şirk qoşmamaqdır. Geriyə qalan detallar əsla və əsla 
əhəmiyyətli deyil. İslam dininin yeganə həqiqi və etibarlı mənbəyi 
Allahın Kitabı Qurandır dediyimizdə, bizə ən çox yönəldilən suallardan 
biri: "Sadəcə Quranı ələ alaraq, namazı necə qılacaqsınız?” Təbii ki, 
bizim də onlara kilitləyici şəkildə, belə bir cavabımız olur: Namazın 
ön şərti olan dəstəmazla əlaqədar detallı məlumat verilmişkən (5:6), 
namazın digər qaydaları Quranda açıqlanmış ola bilməzmi? Təbii ki, 
açıqlanmışdır! Dəstəmaz mövzusunda bir asanlığı ortaya qoymaq 
üçün "Allah sizi çətinliyə salmaq istəməz" deyilərək dəstəmazın və 
ümumi namazın detalları gərəksiz təfərrüatlara və fərzləşdirilmələrə 
varılmadan, Quran daxilində izah edilmişdir. Mövqeyimizin qarşısında 
çıxılmaz vəziyyətdə qalan, məzhəb tərəfdarları bu dəfə belə fikirlər 
səsləndirməyə başlayırlar: “Quran yetərli və aydın bir Kitab deyil və 
yalnız Quranı oxumaqla, bu Kitabı anlamaq olmaz”, “Quranı təfsirsiz 
oxumaq çətindir”, “Quranda nəzərdən qaçan məqamlar var”. İlk 
öncə bunu qeyd edək ki, Quran kifayətdir və açıq-aydın bir kitabdır 
(29:51; 22:16; 24:34; 5:15). Başa düşmək üçün Quran xaric rəylərə və 
Quran xaric təfsirlərə ehtiyac yoxdur. Öz-özünün müfəssəl olduğunu 
və öz-özünü təfsir etdiyini söyləyir (12:111; 25:33). Quranda heç nə 
nəzərdən qaçırılmamışdır (6:38). Belə olduğu halda, əlavə şübhəli və 
ziddiyətli mənbələrə üz tutmaq nəyə gərəkdir? Əksinə, Quran özünün 
təfərrüatlı olduğunu bildirərək, başqa dini mənbələrə üz tutmamağı 
qətiyyətlə bildirir (6:114). Quran, din adına uydurulan kitablardan 
münəzzəh və müfəssəl olduğunu bir daha sübut edir (12:111; 68:36-
37).

Kitabımızda, Quranda namazla əlaqədar keçən ayələri ələ alacağıq.
Muhəmməd nəbiyə ən iyrənc iftiraları ehtiva edən uyduruq hədis 

kitabları yerinə ağlınızın işığında Quranın ayələrini izləyin.

...Allah ağlını işlətməyənlərin üzərinə murdarlıq yağdırar.
(10-Yunus surəsi, 100)

I. BÖLÜM

NAMAZIN MƏQSƏDİ

Namaz müsəlmanın həyatında olmazsa olmazı olan mühüm 
əhəmiyyətə malik bir ritualdır. İnsanın yaradılış məqsədi Allahın 
birliyini qəbul edib, ondan başqasından yardım və dəstək diləməmək 
olduğuna görə, insan namaz qılmaqla həm də bu məqsədi həyata 
keçirmiş olur. Namaz yalnız Allahı xatırlamaq üçün qılınır (6:162; 
20:14). Namaz, müsəlmanları günahlardan və başqalarına zərər 
verməkdən çəkindirir (29:45). Namaz həyat boyu əməl ediləcək 
müqəddəs vəzifədir (70:23). 

DƏSTƏMAZ

Quranda, dəstəmaz barədə 4-Nisa surəsinin, 43-cü və 5-Maidə 
surəsinin, 6-cı ayələrində açıq şəkildə izah verilsə də, təəssüf ki, 
məzhəblər arasında ixtilaflar səngimək bilmir, hələ də sual işarələri 
var. Halbuki, 5-Maidə surəsinin 6-cı ayəsinin sonuncu cümləsində 
"Allah sizi çətinliyə salmaq istəməz, fəqət sizi paklaşdırmaq istər 
deyilir." Lakin, ayəyə məhəl qoyulmadan, dəstəmazın alınmasından, 
pozulmasına kimi, gərəksiz təfərrüatlarla və ixtilaflarla məsələ 
qəlizləşməyə doğru gedilmişdir. Bu cür təfərrüatlar və ixtilaflar 
bəlkədə bir çoxlarının zehnində namaz qılmağın çətin olması hissini 
yaratmış və bununla da namazdan uzaq qalmışlar. 

Quranda dəstəmaz, yalnız və yalnız namazın bir fərzi olaraq 
göstərilir. Məscidə girərkən, Quran oxuyarkən və s. namaz xaric hər 
hansı bir icraat üçün dəstəmazın alınması fərz deyildir. 

Yuxarda qeyd etdiyimiz 5-Maidə surəsi, 6-cı ayəyə görə dəstəmaz 
aşağıdakı ardıcıllıqla yerinə yetirilir: 

1. Üzlər yuyulur; 
2. Əllər dirsəklərə qədər yuyulur; 
3. Başa sığal/məsh çəkilir; 
4. Ayaqlara topuqlara qədər sığal/məsh çəkilir; 

Qeyd edək ki, dəstəmazı yalnız cinsi əlaqədə olmaq və tualet 
ehtiyacını aradan qaldırmaq pozar; qazın çıxması, qanın çıxması, 
qadınlarla qucaqlaşmaq, qadının adət görməsi və bunun kimi bir 
çox hallar dəstəmazı pozmaz və namaza mane olmaz. Su tapılmazsa, 
namaza zehni olaraq hazırlanmaq üçün təmiz bir zəminə (torpağa) 
toxunularaq üzlərə və əllərə sürtülər (5:6; 4:43).

QÜSL

Qüsl yuyunmaqdan ibarətdir. Bunun forması və sıralaması yoxdur. 
Cünub ikən alınması gərəkən olan bir təmizlikdir. 5-Maidə surəsinin, 
6-cı ayəsində açıq şəkildə bildirilmişdir ki, cünub olsanız yuyunun. 
Yəni yuyunmaqdan nə anlaşılırsa, o da olmalıdır. 

Bir ana uşağına çox çirklisən, gir hamama tez yuyun desə, uşaq bunu 
anlayar və nə şəkildə yuyunacağını bədəninin hansı üzvündən başlayıb 
hansı üzvündə qurtaracağı kimi gərəksiz təfərrüatlı suallar soruşmaz. 
Duşun altına girər və yuyunar. Halbuki, böyük adamlara cünub 
olduqları zaman yuyunun deyilir, lakin onlar: Necə yuyunacağam? 
Ucu iynə başı qədər quru yer qalsa nə olar? Əvvəl hansı çiynimə 
su tökəcəyəm? kimi gərəksiz suallar soruşub, Quranın aydın olmaz 
olduğunu sanırlar. Üstəlik bu anlamamanın öz anlayışsızlıqlarından 
qaynaqlandığını da anlamırlar. Bir də Quranda izah edilən dini əskik 
zənn edib, bu qəribə sualların açıqlandığı kitabları dinin tam və 
əskiksiz qaynağıymış kimi rəhbər edirlər. 

Quranda, qüslsüz ikən nə etməmiz lazım olduğu bu iki ayə ilə izah 
edilir. 5-Maidə surəsi, 6-da "təharə" sözü "təmizlənmək", 4-Nisa surəsi, 
43-də "ğasələ" sözü "yuyunmaq" deməkdir. Qüsl üçün "Buradan 
buraya qədər yuyunun, ağzınızı və burnunuzu üç dəfə yaxalayın, ucu 
iynə başı qədər quru yer buraxmayın, sağ çiyninizdən başlayaraq üç 
dəfə su tökün" şəklində ifadələr keçməz. Belə məhdudlaşdırmalar 
olmadığından "ğasələ" sözündən yalnız "yuyunmaq" aydın olur, 
"təharə" ifadəsi ilə də bu yuyunma mənası çirklərdən təmizlənmənin 
əhəmiyyətli olduğu anlaşılır. 



QURANA GÖRƏ NAMAZ
ASİM BALAYEV & XƏYAL MƏMMƏDOV

12 

GEYİM VƏ TƏMİZLİK

Quranda namaz üçün xüsusi bir paltar və örtünüb bürünmək 
keçməz. Tək başına namaz qılan namazını istədiyi kimi qılar. Namazın 
cəm halında qılındığı yerlərə gedənin gözəl geyimlərini geyinib 
getməsi buyrulur (7:31). İnsanların ayıb (övrət) yerlərini örtəcək 
geyim tərzi olduğu kimi, gözəl və bər-bəzəkli geyim tərzi haqda bu 
ayədə söz açılır (7:26). Beləcə, ayıb (övrət) yerlərinin örtülməsinin 
mühümlüyü nəzərə alınır; namaz xaricində etibarlı olan bu qayda 
əlbəttə namazı da əhatə edər. Əgər ayıb (övrət) yerlərini belə örtəcək 
geyim yoxdursa ki, bu da çox az rastlanan bir durum ola bilər, belə 
durumlarda da namazı qılmaq olar. Allah bizi paltarlarımıza görə 
qiymətləndirməz və bizim gizlətməyə çalışdığımız orqanları yaradan 
və idarə edən də, Özü olduğundan onları görməkdən xəcalətli olmaz. 
(2:125) və (22:26) ayələrdən namaz qılınacaq yerin təmizlənməsinin 
və təmiz tutulmasının önəminə vurğu edilir. (74:4) ayəsindən paltarın 
təmiz olmasının və çirkdən qaçınmanın əhəmiyyəti aydın olur; namaz 
xaricində etibarlı olan bu qayda əlbətdə namazı da əhatə edər. 

QİBLƏYƏ DÖNMƏK

Namaz üçün İbrahim və İsmail nəbinin qurduğu (2:127) müqəddəs 
Məscidə yəni Kəbəyə yönəlməli olduğumuz Quranda bildirilir (2:144, 
149, 150). Səfər anında və ya hər hansı bir məkanda istiqaməti təyin 
etməkdə çətinlik çəkilsə, qibləyə dönmə şərti zəruri olmaz. Allahın 
hər yerdə olduğunu bilib, təxmini bir istiqamətə dönərək namazı 
qılmaq olar (2:115). Bu eyni zamanda, Məscidül-Həram və ətrafının 
bütləşdirilməsinin də qarşısını alar.

RÜKƏT SAYISI

Biz İslam dininin yeganə həqiqi və etibarlı mənbəyi Allahın Kitabı 
Qurandır dediyimizdə, elə isə namazın rükətləri Quranda vardırmı? 
deyə soruşanlar heç də az deyil. Halbuki, rükətlə əlaqədar gərəkli 
detallar Quranda yer almışdır. 4-Nisa surəsinin 101, 102, 103 

ayələrində ehtiyat tədbiri zamanı qılınan namazın təfərrüatları təsvir 
edilmişdir. Əgər o ayələrə diqqətlicə baxsaq, namazın rükət saylarını 
görə bilərik. 4-Nisa surəsinin, 102-ci ayəsində ehtiyat tədbiri zamanı 
qılınacaq namaz izah edilmişdir və bu ayədən aydın olan budur ki, 
namaz əslində iki rükətdir. Ayədə təsvir olunan namaz da düşmənin 
hər an hücümuna qarşı camaat iki hissəyə ayrılır. Birinci dəstə imamla 
bir rükət qıldıqdan sonra gedib keşik çəkir, keşikdə duran o biri dəstə 
də gəlib imamla birlikdə ikinci rükəti qılır. Beləliklə, imam iki, camaat 
bir rükət qılmış olur. Bununla da, ehtiyat tədbiri əsnasında namaz 
qısaldılmış yəni bir rükətə endirilmiş olur. Belə vəziyyətlər olmadıq 
da aydın olan odur ki, namazın rükət sayı ən az iki olmalıdır. Lakin 
günümüzdəki tətbiqlərə baxsaq, səhərə iki, günortaya dörd, axşama 
üç şəklində; namazlara ayrı sayda rükətlərin müəyyənləşdirildiyini 
görərik. Halbuki, rükətlərin bu şəkildə ayrı sayda olması; namaz neçə 
rükət istənsə o qədər qılına bilər; istəyən iki, istəyən dörd, istəyən 
iyirmi rükət namaz qılar şəklində də başa düşülə bilər. Demək ki, 
bu fərqli sayda rükətləri fərzləşdirmə prosesləri də məzhəblərin bir 
şərhi nəticəsidir. Quranda keçməyən bu cür tətbiqləri fərzləşdirmə 
qəbul edilə bilməz. Adam on rükətli namazı üç dəqiqədə qılar, lakin 
bir rükətli namazda saatlarla qalıb Allahı daha çox yad edə bilər. 
Yəni ki, namazda rükət sayının əsas meyar olması üçün bir səbəb 
görünməməkdədir. Allah da insanları namazda bu şəkildə bir saymağa 
məcbur etməmişdir. 

ƏLİ BAĞLI, YOXSA ƏLİ AÇIQ?

Əllərin namazda bağlanılması ilə əlaqəli sabit olmayan, müxtəlif 
cür ziddiyətli hədislər vardır. Məsələn, əllərin göbəkdən yuxarıda, 
aşağıda, sinədə və ya açıq olması kimi sabit olmayan hədislərdən 
tutmuş baş barmağın və kiçik barmağın biləyin üzərində halqavari 
bağlanılması kimi hədislərdə xırdalıqlara rast gəlmək mümkündür. 
Hələ, biz ayaq barmaqlarının uclarındakı təfərrüatlara toxunmuruq. 
Çünki, məsələ olduqca mürəkkəb və qarmaqarışıqdır. Hətta, onu da 
qeyd edək ki, mövzu ilə əlaqəli məzhəblərin hədis mənbələrində 
qadın və kişi fərqliliklərinə də rast gəlinir. Beləliklə, mövzu ilə bağlı 

qənaətimiz budur ki, biz sizə desək ki, növbədə durmaq lazımdır, 
siz necə durarsınız? Biz desək, növbədə durun, siz də soruşsanız ki, 
növbədə duranda əllərimi necə və nə cür qoymalıyam? Belə sual 
vermək çox məntiqsizdir, elə deyilmi? Eləcə də namazda da olduğu 
kimi, düz normal vəziyyətdə durmalıyıq. Bu tip suallar Musa nəbinin 
zamanında da ona verilmişdi. Necə deyərlər, tarix təkrarlanır. Allah 
Quranda qınanan bu məqama diqqətimizi çəkir. "Bir zaman Musa öz 
xalqına dedi: “Allah sizə bir inək kəsmənizi əmr edir! Onlar dedilər: 
nə cür bir inək olsun söylə görək. Musa isə sizə nə əmr edilirsə, (onu 
da) yerinə yetirin! dedi. Daha sonra onlar yenə dedilər: Yaxşı de 
görək, inəyin rəngi nədir və yaşı nədir deyə gərəksiz təfərrüatlara 
ilişib qaldılar və az qalsın Allahın əmrini etməyəcəklərdi (2:67-71). 
Bu bizlərə dini məsələlərdə gərəksiz təfərrüatlara ilişib qalmamaq 
üçün bir dərsdir.  Namazda da həmçinin. İstəyən əli bağlı, istəyən əli 
açıq və s. şəkildə namaz qıla bilər.

MEXANİKİ FORMA

Namazı ayaq üstə (qiyam halında) duraraq qılmağa başlamalı.
(2:238; 3:39; 4:102) və xüsusi vəziyyətlər xaric durulan yerdən 
hərəkət edilməməli (2:239). Namazda əyilərək yerə qapanmalı (rüku 
və səcdə) beləcə Allaha təslimiyət fiziki olaraq da bildirilməli. (3:43; 
4:102; 22:26; 38:24; 48:29). Hər hansı bir narahatçılıq və ya qorxu 
vəziyyəti baş verərsə, ayaq üstə və əyilərək yerə qapanma vəziyyətinə 
gərək qalmaz (2:239). 

OXUMA

Namazda oxuduğumuz duanın mənasını, namaz anında bilməli 
və Allah ilə danışdığımızın şüurunda olmalıyıq (4:43). Namazları 
sayğı çərçivəsində qılmalıyıq (23:2). Namazda Allahdan başqasını 
xatırlamaq, namazın məqsədi ilə ziddiyyət təşkil edər (6:162; 20:14). 
Namazda Allahı xatırlamalı, tərifləməli, ucaltmalı və yalnız Ondan 
kömək istəməli (1:1-7; 20:14; 17:111; 29:45; 2:45). Fatihə surəsi, 
başdan sona Allaha xitab edən və dua xüsusiyyətində olan surədir, 

namazda oxunması uyğundur. Həmçinin 73-Müzəmmil surəsi, 
20-ci ayəsində namaz zamanı Qurandan sizə asan gələni oxuyun 
buyrulmaqla namazda oxuyacağımızı Qurandan seçə biləcəyimizi də 
anlayırıq. Namazlarda oxuma orta bir səslə olmalı (17:110). Oturarkən 
"ət-tahiyyatu" deyilən duanı oxumamalı; çünki bu dua da sanki 
Muhəmməd nəbinin hüzurundasan və ona salam söyləyirsən.

ƏRƏB DİLİNDƏ, YOXSA ÖZ DİLİMİZDƏ?

Qurani-Kərimin ərəb dilində nazil olmasında şübhə yoxdur. Lakin bu 
bizim ərəbcə namaz qılacağımız mənasına gəlməz. Bəziləri namazın 
ərəb dilində qılınmadığı halda, ilahi ahəngin pozulacağını deyir. 
Məsələ ondadır ki, Allah insanlarla sırf hər hansı bir millətin dilində 
danışmır. Sadəcə, elçilər öz coğrafiyalarına məxsus dilə sahib olduqları 
üçün Allah da o dildə elçiləri göndərir. Necə ki, Quranda hər bir elçinin 
ancaq öz xalqının dilində göndərildiyi vurğulanır (14:4). İstər dualar da,  
istərsə də namazda səmimiyyəti təmin edən ən vacib məsələlərdən 
biri Allaha müraciətimizin anladığımız dildə olmasıdır. Çünki müraciət 
edənin etdiyi müraciətindən xəbərsiz olması, nə dərəcə də səmimi 
və məntiqlidir? Namazda nə dediyini bilməyən, anlamayan adam 
Quranda məcazi mənada sərxoşa bənzədilir. Məhz buna görə də, Allah 
sərxoş məsələni çəkərək, "Nə söylədiyinizi bilənə qədər, namaza 
yaxınlaşmayın" buyurur (4:43). Namaz qılmaq istəyən şəxs bilməlidir 
ki, bilmədiyi ərəb dilində namaz qılmaq məcburiyyətində deyil. Biz 
Azərbaycanlı olduğumuz halda, ən ülvi olan namaz məqamında nə 
üçün ərəb olmalıyıq? Qaldı ki, Allah özü bildirir insanları müxtəlif 
irqlərdə və dillərdə yaratdığını (30:22). Yox, əgər ərəb dilində qılmağa 
israrlı olan, bunun üçün gərək ərəb dilini kamil şəkildə öyrənməlidir. 
Çünki transkripsiya ərəb hərflərini olduğu kimi, səsləndirməyə imkan 
vermir. Ərəb dilində bir çox səslərin Azərbaycan dilində qarşılığı 
yoxdur. Ərəb olmayan müsəlman hər namazında, yaxud bir başqa 
münasibətlə "Fatihə" oxuyanda "nə`budu" sözündəki "ayn" boğaz 
samitini "həmzə" hərfi kimi tələffüz edir. Mənası "ibadət edirik" 
olan həmin söz "vəhşiləşirik" anlamında səslənir. Yaxud, "İxlas" 
surəsini oxuyan azərbaycanlıların əksəriyyəti Allah mütləq, əbədi, hər 

ehtiyacdan ucada və s. mənasında "Allahu-s-saməd" ifadəsindəki 
emfatik samit olan "sad" samitini doğru tələffüz edə bilmədiklərinə 
görə saməd dönüb olur "səməd", yəni "gübrə" mənasını verər. Yəni 
namaz qılmaq üçün ərəb dilində qatlaşmağa nə gərək var axı?! Qeyd 
edək ki, anlaşılmayan dildə ibadətin özü bütpərəstlik məzmunundan 
xali deyil. Ərəbcəni bütləşdirib, Allaha haşa milliyyət istinad etmək, 
insanı uçuruma aparar. Təbii ki, namaza başlayan bunun fərqində 
olmur. Məzhəblərdən irəli gələn, nəsildən-nəslə keçən ənənəni 
davam etdirmək ona müqəddəs bir iş kimi görünür. Lakin Quranı 
mütailə edən maariflənir, ağı-qaradan, düzü-əyridən ayıra bilir. 
Odur ki, Allah dili deyil, mənanı, niyyəti qəbul edər. Məna və niyyəti 
də anlamadan söyləmənin heç bir əhəmiyyəti yoxdur. Şüurunda 
olmadan, bilmədən qılınan namaz Quranda ciddi şəkildə qınanılır 
(107: 4-5). Namaz ən qədim ritual olaraq, Muhəmməd nəbidən qabaq 
da, ərəb yarmadasında doğulmayan və yaşamayan İsa, Musa, İbrahim 
və başqaları sizcə hansı dildə namaz qılıblar? Təbii ki, öz doğma ana 
dillərində.

VAXTLAR

Quranda sadəcə üç vaxt namazın adı keçir. Bir başqa deyişlə, 
"salat" (namaz) kəliməsi, zaman bildirən üç təyin edici söz ilə birlikdə 
vurğulanır.

1. Salat-əl Fəcri-Səhər namazı (24:58; 11:114)
2. Salat-əl İşa-Axşam namazı (24:58; 17:78; 11:114; 38:32)
3. Salat-əl Vusta- Orta namaz (2:238)

Namaz vaxtlarını göstərən ayələrin hamısının üç vaxt haqqında 
olduğunu görürük. Gecənin və gündüzün iki ucuna yaxın hissələrində 
yerinə yetirilməsi gərəkən, səhər və axşam namazları, səhər və 
axşamın ortasında olan isə orta namazdır. Təfərrüatlara varmasaq, 
orta namaz olaraq adlandırılan namazın səhər ilə axşam namazı 
arasındakı günorta namaz olduğunu rahatlıqla tapa bilərik. Çünki, 
Quranda gecənin dinclik üçün olduğunu (25:47) anladığımıza görə, 

orta namazın gecənin ortasında qılınmayacağını ayədən anlamış 
oluruq.

NAMAZIN QƏZASI VARMI?

Namazları oruc kimi qəzaya buraxmaq deyə bir şey olmayıb, bəlli 
vaxtlarda yerinə yetirilməlidir. Allah ramazanda üzürlü səbəblərdən 
tutmadığımız orucları, başqa günlərdə tutmağımızı söyləmiş, yəni 
orucun qəzasının olduğunu bildirmişdir (2:184-185). Əgər Allah istəsə 
idi, namaz üçün də eynisini söyləyərdi.

NAMAZ SONRASI

Namazdan sonra da Allahı zikr etməyə davam edilməlidir (4:103). 
Allahı zikr etmək, ələ təsbeh və ya hər hansı bir say göstərən cihaz 
götürüb saylı olaraq Allah demək deyil, hər anımızı və həyatımızı 
Allahın şahitliyini nəzərə alaraq yaşamaqdır. Allahı həyatımızın 
mərkəzində tutmaq və Onu hər daim xatırlamaqdır. Bu Allahın zikrinə 
daha geniş yer və əzəmətlilik verməyin göstərcisidir.  

HEYZLİ QADIN NAMAZ QILA BİLƏRMİ?

"Qadın heyzli ikən namaz qıla bilərmi?" sualı son illərin ən çox 
müzakirə olunan mövzularından biridir. Bu mövzudakı qənaətimizi 
sizlərə çatdırmaq istəyirik.

Heyzli qadınlarla bağlı ayəni nəzərdən keçirək:

حَتَّى تقَْرَبوُهنَُّ  وَلَ  الْمَحِيضِ  فيِ  النِّسَاءَ  فاَعْتزَِلوُا  أذًَى  هوَُ  قلُْ  الْمَحِيضِ  عَنِ   وَيسَْألَوُنكََ 
الْمُتطََهِّرِينَ وَيحُِبُّ  ابيِنَ  التَّوَّ يحُِبُّ   َ اللَّ إنَِّ   ُ اللَّ أمََرَكُمُ  حَيْثُ  مِنْ  فأَتْوُهنَُّ  تطََهَّرْنَ  فإَذَِا  يطَْهرُْنَ 

Səndən heyz (aybaşı) haqqında soruşurlar. De ki: "O narahatlıq 
doğuran bir haldır". Heyz dövründə qadınlarla cinsi münasibət 
qurmayın və qurtarmayınca, onlarla cinsi münasibətdən kənar 

olun. Onlar qurtardıqdan sonra isə Allahın sizə uyğun gördüyü 
şəkildə onlarla cinsi münasibətdə olun.  Allah sevir şübhəsiz Ona üz 
tutanları, sevir təmiz olmağa çalışanları. (2-Bəqərə surəsi, 222)

Ayədə keçən "Sənə heyz haqqında soruşurlar" sualı heyz halında 
nələrin qadağan olunduğunu ortaya qoymaq məqsədi ilə soruşulmuş 
bir sualdır. Belə olunca, cavab olaraq bütün qadağan edici halların 
sayılması gərəkir ki, elə də olmuşdur. Ayədə heyz halında sadəcə 
cinsi əlaqəyə qadağa qoyulmaqla kifayətlənilmiş və bu vəziyyətdə 
olan qadınlara başqa bir qadağanın olunduğundan söz edilməmişdir. 
Ayrıca, namaz qılmaq üçün heyz müddətindən sonra qadınların qüsl 
alması da Quranda şərti olaraq keçməməkdədir.

2-Bəqərə surəsi, 222-ci ayədə heyz narahatlıq doğuran bir hal 
olaraq keçməkdədir. Bu narahatlıq namaza əngəl deyildir. Allah 4-Nisa 
surəsi, 102-də və 2-Bəqərə surəsi, 239-da təhlükə, narahatçılıq və 
əndişə kimi hallarda, namaz üçün alternativ imkanlar göstərməklə 
namazın həmin vəziyyətlərdə tamami ilə tərk edilməsini önləmişdir. 
Allah istəsə idi, həmin vəziyyətlərdə tamami ilə namazı qılmayında 
deyə bilərdi. Buna görə də, namazın qaydası ilə qılınmasına əngəl 
olan vəziyyət varsa, alternativ yollardan istifadə etməklə namazı tam 
qaydasında olmasa da, qismən olaraq yerinə yetirmək mümkündür. 
Alternativ yollar göstərilməklə, namazın tərk edilməsi önlənirsə necə 
ola bilər ki, qadınlara heyz hallarında namaz qılmaqlarına qadağa 
qoyulsun? Üstəlik, bu qadağa Quranda da keçmir.

Ayrıca qadınlarda heyzli ikən qanama və axıntıların olması davamlılıq 
göstərən bir vəziyyət deyildir. Axıntını bəlirləyən bir çox faktor vardır. 
Həyəcan, stress, fiziki iş, idmanla məşğul olmaq, passiv vəziyyətdə 
olmaq və s. Qadınlar heyzli ikən nə zaman bu dönəmdən çıxdıqlarını 
dəqiq olaraq bilməzlər. Bəzən bir qadın heyz halının bitdiyini sanaraq, 
qüsl (duş) alıb namaza durar və sonra heyz halının sona çatmamış 
olduğunu fərq edə bilər. Bu tez-tez yaşanan bir vəziyyətdir.

Qurana baxdığımızda qadınlara heyzli ikən namaz qılmağı qadağan 

edən hər hansısa bir hökm və ya əngəl görmürük. Səhhətinə görə 
namaz tələbini tam yerinə yetirə bilməyənlərə, hətta yatağından 
belə tərpənə bilməyənlərə namaz üçün alternativ yollar təqdim edən 
ənənəvi İslam fiqhi, onlardan çox daha yaxşı vəziyyətləri  olan heyzli 
qadınlara namaz qılmağı qadağan edirlər.

Fiqhçilərin bu qarmaqarışıq vəziyyətə gətirə biləcək iddialardan 
biri bu ola bilər ki, "o xəstələrin vəziyyətləri özlərinin iradəsində olan 
bir hal deyil, ona görə namaz mövzusunda onlara izin verilmişdir."

Həm yuxarıdakı iddia, həm də oxşar iddialar etibarsızdır. Çünki 
heyzli bir qadının da qanaxması onun iradəsində olan bir vəziyyət 
deyildir.

Əgər problem qanla bağlıdırsa və qan da pis bir şey olaraq qəbul 
edilirsə, niyə o zaman qanaxma xəstəliyi olanları üzürlü hal hökmündə 
qəbul edərək namaz qılmaqlarına izin verilir, ancaq nəticə etibarilə 
bənzər olan heyzli qadınlara bu izin verilməməkdədir?

Nəticə etibarilə, Qurana baxdığımızda heyzli qadının namaz 
qıla bilməyəcəyinə dair heç bir hökm və ya əngəl çıxarda bilmərik. 
Namaz Allahla bəndənin təmasıdır və heç kimsənin bu təmasa 
qadağa qoymağa haqqı yoxdur. Nəinki namaz, hətta qadına həmin 
vəziyyətində oruc tutmasını, Qurana toxunmasını, Quran oxumasını, 
məscidə girməsini və s. qadağan etmişlər. Ancaq Allah sadəcə cinsi 
münasibətə qadağa qoymaqla kifayətlənmişdir. Allahın kifayətləndiyi 
ilə kifayətlənməmək Allaha din öyrətməyin adı deyilmi? Allah isə 
Quranda bunu belə bildirir:

De ki: “Siz dininizi Allahamı öyrədirsiniz?” Halbuki Allah göylərdə 
olanları da, yerdə olanları da bilir. Allah hər şeyi bilir. (49-Hucurat 
surəsi, 16)

...Biz sənə bu Kitabı (Quranı) hər şeyi açıqlayan, bir yol göstərici, 
bir rəhmət və müsəlmanlara bir müjdə olaraq nazil etdik.

(16-Nəhl surəsi, 89)

II. BÖLÜM

NAMAZIN İZAHLI QILINMA QAYDASI

Bu bölümə qədər kitabı diqqətlə oxuyan biri, oxuduqlarını təhlil 
edərək Qurana görə namazın qılınma qaydasını asanlıqla anlayar. 
Yəni izahlı göstərməyimizə gərək hissi duymaz. Ancaq biz yenə 

də, izahlı qaydasını göstərəcəyik. Ona görə ki, Quran yetər dediyimizdə 
qarşı tərəfin "Bizə Qurandan namazı göstər" deyə qarşı çıxdıqlarına 
çox rast gəlirik. Məhz bu səbəbdən izahlı qaydasını da göstərərək, 
qaranlıq qalacaq hər hansı bir məsələnin ortaya çıxmasına mümkün 
qədər imkan verməyəcəyik.

Qeyd edək ki, namaza yönəlik söylənən hər gərəksiz detalın 
Quranda olduğunu iddia etmirik. Yəni söylənən hər hansı bir detal 
Quranda keçmirsə, o detalın namaz üçün fərz olmadığını söyləyirik. 
Kitabımızın ilk giriş səhifəsində də bu məsələni qeyd etmişdik. Yenə 
də, bu məsələyə toxunaraq buna oxşar digər bir məsələni də izah 
etmək istəyirik. Məsələn; Allah Quranda namaz qıldığımız zaman 
qiyamda, rükuda və səcdə də nə oxumalıyıq deyə bir söz söyləməyib. 
Yəni Quranda namazın bu detallarının olmadığını görərik. Ancaq bu 
detalların olmaması, bizə Qurana görə namaz qılmağımıza əngəl 
yaratmır. Demək ki, bu məsələdə sərbəst buraxılmışıq. Quranda 
namazla bağlı keçən ayələri əla alıb təhlil edərək və götür-qoy 
edərək, namazda söyləmək lazım olan sözləri namazın ruhuna uyğun 
gələcək tərzdə Qurandan seçə bilərik. Allah namazla bağlı lazım 
olan yerlərə detallı yanaşmışdır. Ancaq digər məsələlərinə ümumi 
olaraq yanaşmışdır. Namaz öncəsi dəstəmaza detallı yanaşan Allah 
istə idi, namazda falan-filan sözləri oxumalıyıq şəklində də, nəsə 
bildirərdi. Bir insan namaz qılarkən çox şey söyləyə bilər. İstər Quran 
ayələrindən, istərsə də özündən dualar edərək Allahdan dəstək 
ala bilər. Yəni qısacası, bu məsələdə sərbəstliyimiz var. Bu fikirləri 
öncədən ona görə söylərik ki, qiyamda, rükuda, səcdədə və səcdədən 
sonra oturaq halımızda nə söyləməliyik deyə göstərdikdə, Quranda 
bunları söyləməliyik deyə heçnə bildirilməyib kimi, qarşı fikirlər 
ortaya çıxmasın. Ümid edirik ki, məsələ aydın olmuşdur. İndi isə keçək 
namazın izahlı qılınma qaydasına.

DƏSTƏMAZ ALMAQ

Namaz qılmaq üçün ilk öncə dəstəmaz alınmalıdır. Dəstəmazın 
alınma qaydası Quranın 5-Maidə surəsi, 6-cı ayəsində göstərilmişdir.

1. Üzlər yuyulur 2. Dirsəklərə qədər əllər yuyulur 3. Başa məsh 
(sığal) çəkilir  4. Ayaqlara topuqlara qədər məsh (sığal) çəkilir.

SU TAPILMAZSA, NƏ ETMƏLİYİK? (TƏYƏMMÜM)

Su tapılmazsa, nə etməmiz lazım olması yenə də Quranın 5-maidə 
surəsi, 6-cı ayəsində göstərilmişdir.

1. Təmiz bir zəminə (torpağa) toxunulur 2. Üzlərə sürtülür 3. Əllərə 
sürtülür.

DƏSTƏMAZ ALARKƏN NƏ SÖYLƏMƏLİYİK?

Dəstəmaz alarkən yəni üzləri, dirsəklərə qədər əlləri yuyarkən, 
başa və topuqlara qədər ayaqlara məsh edərkən xüsusi nəsə 
söyləməyimiz vacib deyil. Ancaq istəyən dua mahiyyətində 
nələrsə söyləyə bilər. Biz isə söyləcəyimiz sözləri Qurana istinadən 
göstərəcəyik.

1. ÜZLƏRİ YUYARKƏN: 

"Rəbbim, hesab günü üzləri ağaran kəslərdən olmağı nəsib et." 
(İstinadən: 3-Ali İmran surəsi, 106 və 107)

2. DİRSƏKLƏRƏ QƏDƏR ƏLLƏRİ YUYARKƏN: 

"Rəbbim, hesab günü əllərimin əleyhimə şahidlik etməsindən Sənə 
sığınıram." (İsinadən: 24-Nur surəsi, 24)

3. BAŞA MƏSH ÇƏKƏRKƏN: 

"Rəbbim, başıma gələn çətinliklərə qarşı səbirli bəndələrindən et." 
(İstinadən: 22-Həcc surəsi, 35 və 31-Loğman surəsi, 17) 

4. AYAQLARI TOPUQLARA QƏDƏR MƏSH EDƏRKƏN: 

"Rəbbim, hesab günü ayaqlarımın əleyhimə şahidlik etməsindən 
Sənə sığınıram." (İstinadən: 36-Ya sin surəsi, 65)

DƏSTƏMAZI NƏLƏR POZUR?

Dəstəmazı pozan şeylərin Quranın 5-Maidə surəsi, 6 və 4-Nisa 
surəsi, 43-cü ayəsində göstərilmişdir. 

Ayələrdə namazı pozan şeylər: 1. Cinsi münasibət 2. Tualet 
ehtiyacının qarşılanmasıdır.

QÜSL ETMƏNİN GƏRƏKLİ OLDUĞU HAL

İnsanın təbii bir halı var ki, o halında namaz qılmaq üçün dəstəmaz 
deyil qüsl almalıdır (4:43; 5:6). Bu hal cünub halıdır. Cünub hal natəmiz 
hal sayılır. Bu halında insan, qüsl etdikdən sonra namaz qıla bilər. 

Mövzu açılmışkən, "cünub" məsələsinə toxunmaq istərdik. Yanlış 
başa düşülən qavramlardan biri də "cünub" qavramıdır. Ənənəvi 
izahlarda bu qavram cinsi münasibətdən və ya digər səbəbdən məninin 
(sperma) gəlməsindən yaranan natəmizlik hal kimi başa düşülür. 
4-Nisa surəsi, 43 və 5-Maidə surəsi, 6-da bu kəlimənin keçməsini 
cinsi münasibətdən dolayı yaranan natəmizlik hal kimi anlayırlar, buna 
görə də bu hal üçün qüsl alınmalı olduğunu qeyd edirlər. Əgər cünub 
kəliməsi cinsi əlaqədə olan adam mənasını verirsə, ayələrdə keçən 
"laməstumun nisa" yəni "Qadınlara toxunmuşsanız (cinsi əlaqədə 
olmuşsanız)" şəklində ayrı bir açıqlamanın keçməsini necə izah edə 
bilərik? və ya cünub olmaqdan qəsd, сinsi əlaqədə olan adam isə bu 
adamın qüsl alması ilə cinsi əlaqədə olmağı ortadan qalxacaqmı? 

İfadə etdiyimiz xüsusları diqqətə alaraq, "cünub" kəliməsinin lüğət 
mənasına və Qurandakı istifadələrinə görə belə qənaət gətirə bilərik 
ki, ayələrdə keçən "cünub" kəliməsi ümumi bədən təmizliyindən kənar 
qalma, uzaq qalmadır ki, bu səbəbdən namaz öncəsi qüsl alınması 
gərəkdiyi ayələrdə qeyd edilir (4:43; 5:6).

"Cünub" kəliməsinin ənənəvi izahlardan fərqli olaraq əslində hansı 
mənalarda keçdiyinə aşağıdakı Quran ayələrindən baxa bilərsiniz:

(20:80), (92:17), (87:11), (4:31), (5:90), (16:36), (22:30), (39:17), 

(42:37), (49:12), (53:32), (3:191), (4:103), (9:35), (10:12), (22:36), 
(32:16), (39:56), (28:11), (4:36), (17:68), (17:83), (19:52), (28:29), 
(28:44), (28:46), (37:8), (41:51) 

Mövzu ilə bağlı onu da qeyd edək ki, cinsi münasibətdən sonra 
da qüslun alınması məqbuldur. Ancaq bunun üçün bədənin saç 
və baş qarışıq yuyulmasına gərək yoxdur; bu adamın öz seçiminə 
buraxılmışdır.

QÜSL ETMƏNİN QAYDASI

Quranda qüsl ilə əlaqədar olaraq ənənəvi izahlardakı kimi, xüsusi 
bir tətbiqinə və təfsilatına gərək görülməmişdir. Çünki Qurandakı qüsl 
bizim bildiyimiz kimi, başdan ayağa yuyunmaqdır yəni çimməkdir.



QURANA GÖRƏ NAMAZ
ASİM BALAYEV & XƏYAL MƏMMƏDOV

28 

2-Bəqərə surəsi, 238 22-Həcc surəsi, 77 22-Həcc surəsi, 77

QİYAM RÜKU SƏCDƏ

1. QİYAM HALINDA DEYİRİK:

NAMAZIN QILINMASI

Qovulmuş şeytandan Allaha sığınıram.

Mənim namazım da, ibadətim də, həyatım da, ölümüm də 
mövcudatın Rəbbi Allah üçündür. (6-Ənam surəsi, 162)

Şəfqətli və Mərhəmətli Allahın adı ilə! Mövcudatın Sahibi Allah 
tərifəlayiqdir. Şəfqətlidir, Mərhəmətlidir. Düzən sürəcinin Malikidir. 
Ancaq Sənə xidmət edirik və ancaq Səndən kömək diləyirik. Bizi 
doğru yola istiqamətləndir. Qəzəbə gəlmişlərin və azmışların deyil, 
nemət verdiyin kimsələrin yoluna. (1-Fatihə surəsi, 1-7)

2. RÜKU HALINDA DEYİRİK:

3. SƏCDƏ HALINDA DEYİRİK:

Rəbbimiz pak və müqəddəsdir! Rəbbimizin vədi mütləq yerinə 
yetəcəkdir! (17-İsra surəsi, 108)

Rəbbimiz pak və müqəddəsdir! Rəbbimizin vədi mütləq yerinə 
yetəcəkdir! (17-İsra surəsi, 108)

4. ƏN SON OTURAQ HALINDA DEYİRİK:

5. DUA HALINDA DEYİRİK:

Allahdan başqa heç bir Tanrı yoxdur! (38-Sad surəsi, 65).

Rəbbim göylərin və yerin Rəbbidir, onları Özü yaratmışdır və məndə 
buna şahitlik edirəm (21-Ənbiya surəsi, 56).

Həmd olsun Allaha, salam olsun Onun seçdiyi qullarına! (27-Nəml 
surəsi, 59)

Salam olsun göndərilmiş Elçilərə (37-Saffat surəsi, 181).

Göstərdiyimiz namazın qılınışı, bir rükətli namazın qılınışı idi. 
Rükət saylarını çoxaltdıqca, həmin hərəkətlər təkararlanacaqdır. 
Təkrarlandıqca içərisində oxuduğunuz sözləri təkrar söyləyə, əlavələr 
edə və ya dəyişdirə bilərsiniz. Məsələn; ikinci rükətə qalxdıqda Fatihə 
surəsi yerinə başqa bir surə oxuya bilərsiniz.

Namaz qıldığımız zaman rükuya gedərkən, qalxdıqdan sonra   
səcdəyə gedərkən, səcdədən qalxdıqda və yenidən səcdəyə getdikdə 
yəni mexaniki formalara keçid edərkən təkbir gətirilərək Allah 
böyükdür deməklə keçid etmək olar. Hər rükudan qalxarkən isə 
Mövcudatın Rəbbi olan Allaha təriflər olsun (37:182) ayəsini də 
söyləyə bilərik. Namaz tam bitdikdən sonra sağa və sola salam vermə 
namazdan xaric bir hərəkətdir. Cəm halında qılınan namazlarda namaz 
sonrasında sağındakı və solundakı insanlara salam verə bilərik.

İstər namazın içində söylənən sözlər olsun, istər dəstəmaz alarkən 

"Rəbbim! Şeytanların vəsvəsələrindən Sənə sığınıram! Onların mənə 
yaxınlaşmalarından Sənə sığınıram, ey Rəbbim!" (23-Muminun 
surəsi, 97-98)

"Rəbbim! Mənə həm mənim özümə, həm də valideynlərimə əta 
etdiyin nemətə şükür etmək üçün, Sənin razı qalacağın yaxşı əməl 
etmək üçün ilham ver və məni öz mərhəmətinlə əməlisaleh qullarına 
qovuşdur!" (27-Nəml surəsi, 19)

"Rəbbimiz! Bizə həm (bu) dünyada, həm də axirətdə gözəl nemətlər 
ver və bizi Od əzabından qoru!" (2-Bəqərə surəsi, 201)

"Rəbbimiz! Haqq-hesab günü məni, valideynlərimi və möminləri 
bağışla!" (14-İbrahim surəsi, 41)

Qeyd: Yuxarıda göstərdiyimiz dualar Qurandan seçdiyimiz dualardır. 
İstəyən bunları oxuya bilər, istəyən yenə də seçə bilər və ya istəyən öz 
içindən gələn duaları edə bilər. Burada bir məhduddiyyət yoxdur. 

söylənən sözlər olsun, istər dualar olsun göstərdiyimiz sözlərin, 
duaların sonundakı surə adı və ayə nömrələri təbii ki, namazda 
oxunmayacaq. Çünki onları biz bütün bu sözlərin Qurandan alındığını 
göstərmək üçün yazmışıq. Yəni söylənən bu sözlər Quranın hansı 
surəsi və ayəsidir deyə rahatlıqla oxuyucunun özünündə Qurandan 
baxa bilməsi üçündür.

OTURAQ HAL VƏ DUA HALI

Namazın qılınması ilə bağlı son olaraq göstərdiyimiz oturaq hal və 
dua halı nəyə əsasəndir? 

Bəziləri qarşı olaraq: "Quranda namazın oturaq halı və dua halı 
göstərilməyib bunlar niyə bu halları göstəriblər?" kimi suallar ortaya 
ata bilərlər. Biz əvvəl başdan da qeyd etmişdik ki, namaza yönəlik 
söylənən hər detal Quranda yoxdur. Quranda olmaması, o detalı 
etməmək demək deyil. Təbii ki, edə bilərik. Bunda bir qüsur yoxdur. 
Namazdakı oturaq hal və dua halı namaza tam uyğun bir haldır. Əgər 
biri desə ki, mən bu halları etməsəm nə olacaq? Heç bir şey olmayacaq 
səcdə bitdikdən sonra, namazı da bitirə bilərik. Ancaq səcdədən 
sonrakı oturaq və dua halının yerinə yetirilməsi namazın ruhuna da 
uyğundur və edilməsini də Quranla əlaqələndirə bilərik.

"O kəslər ki, ayaq üstə olanda da, oturanda da, uzananda da 
Allahı yad edir..." (3-Ali İmran surəsi, 191)

De ki: "Duanız olmasa, Rəbbimin yanında dəyəriniz yoxdur..." 
(25-Furqan surəsi, 77)

Yuxardakı ayələri, namazdakı oturaq halımızı və dua halımızı 
təsdiqləyici kimi görə bilərik.

OTURARKƏN TƏŞƏHHÜD DUASINI OXUMALIYIQMI?

Namazda oturarkən ənənədə yayqın olaraq təşəhhüd duası 

oxunulur. Dua belədir:

Ət-təhiyyətu lilləhi, vəs-saləvatu, vət-tayyibətu, əs-səlamu aleykə 
əyyuhən-nəbiyyu və rahmətullahi və bərakətuhu, əs-səlamu aleynə 
və alə ibadilləhis-Salihin. Əşhədu ən lə ilahə illəllah və əşhədu ənnə 
Muhəmmədən abduhu və rasuluhu.

"Salamlar, dualar və gözəl şeylər Allaha aiddir. Ey nəbi, sənə 
salam olsun, Allahın mərhəməti və Onun bərəkəti (olsun)! Bizə və 
Allahın əməlisaleh qullarına salam olsun! Mən şahidlik edirəm ki, 
Allahdan başqa məbud yoxdur və şahidlik edirəm ki, Muhəmməd 
Onun qulu və elçisidir."

Namazda bu duanın oxunmamasına səbəb kimi, uyğun 
görmədiyimiz məqamına diqqətinizi çəkmək istərdik. Duada nəbiyə 
salam verilir. Söz yox ki, nəbilərə salam göndərməkdə Qurana görə heç 
bir qüsur yoxdur. Ancaq, salam göndərmək başqadır salam vermək 
başqadır. Salam vermək demək qarşında duran, səni eşidən və görən 
birinə salam vermək deməkdir. Həmin duada da "əs-səlamu aleykə 
əyyuhən-nəbiyyu" Yəni "Ey nəbi, sənə salam olsun" söylənilir. Sənə 
salam olsun demək sanki Muhəmməd nəbi qarşındadır səni eşidir 
və görür və ona xüsusi bir salam verirsən deməkdir. Halbu ki, o vəfat 
edib, bizi eşitməz və bizim namazımızdan xəbəri olmaz. Həmçinin 
də Qurana görə elçilər arasında ayrım etməmək buyrulduğuna görə, 
(2:136; 2:285) salamı ümumi olaraq, göndərilən bütün elçilərə 
göndərməyin uyğun olduğunun qənaətindəyik. Necəki, Quranda 
bunun üçün ayə vardır. Kitabın 30-cu səhifəsində oturaq halda 
deyilcək sözlərdə həmin ayəni qeyd etmişik. 

Digər tərəfdən hədislərə əsasən söylənilə bilər ki, namazda 
təşəhhüddə oxunan dua merac vaxtı Allahla nəbinin və Cəbrail 
mələyin danışıqlarıdır. Yəni "əs-səlamu aleykə əyyuhən-nəbiyyu" 
kəliməsini söyləyən Allahdır və bizdə onu namazda təkrarlayırıq.

Cavab: Quranda merac hadisəsinin yəni Muhəmməd nəbinin göyə 

qalxması, Allahla danışması və beş vaxt namazın orada vacib olunması 
kimi söylənən fikirlərin Quranda heç bir qarşılığı yoxdur. Düşünün 
həmin hadisədə sanki Musa nəbi haşa Allaha ağıl və mərhəmət öyrədir. 
Yəni hadisəyə görə Muhəmməd nəbi meracdan enərkən, Musa nəbini 
görmüş və Musa nəbi sual edərək: Allahın nə buyurduğunu soruşmuş 
cavab olaraq Muhəmməd nəbi: 50 vaxt namaz buyurdu söyləmiş. 
Musa nəbi isə sənin ümmətin bu qədər vaxt namazı yerinə yetirə 
bilməz, qayıt Allahdan azaltmasını istə demiş, və bu hal bir neçə dəfə 
təkrarlandıqdan sonra beş vaxt namazda dayanılmışdır. Düşünün 
sanki Allah bilmir ki, insan gündə 50 vaxt namaz qıla bilər ya yox? 
Allahın bilgisi və ya mərhəməti haşa Musa nəbidən azdırmı?

Bu əhvalatın Quranda yeri yoxdur və ola da bilməz. Quranda yeri 
olmayan bir şeyidə Allah elçisinin söyləməsi imkansızdır. Əksinə 
Quranda Muhəmməd nəbinin göyə qalxmasını istəyən müşriklər 
olmuşdur və qarşılığında isə Allah Elçisi: "Mən isə yalnız elçi bir 
insanam" cavabını vermişdir. Əgər göyə qalxma kimi bir hadisə 
yaşansaydı, Allah elçisi o cür cavab verərdimi? Əlaqəli ayəyə baxaq:

Yaxud qızıldan bir evin olmalı və ya göyə qalxmalısan. Əgər 
bizə oxuyacağımız bir kitab endirməsən, göyə qalxmağına da 
inanmayacağıq. De ki: “Rəbbim pak və müqəddəsdir! Mən isə yalnız 
elçi bir insanam"  (17-İsra surəsi, 93)

4-NİSA SURƏSİ, 43-dəki SƏRXOŞLUQ MƏSƏLƏSİ

Ey iman gətirənlər! Sərxoş ikən nə dediyinizi anlayana qədər...
namaza yaxınlaşmayın... (4-Nisa surəsi, 43)

Çox təəsüflər olsun ki, ənənəvi Quran tərcümələrində: سُكَارَى 
"sukârâ" kəlməsi "sərxoş" kimi tərcümə edilib. Bu isə oxuyucularda 
müəyyən mənada şübhə və çaşqınlıq yaradır. Çünki günümüzdə elə 
müsəlmanlar ola bilər ki, həm içki içib, həm də namaz qılsın. Ona 
görə də, bu məsələyə mütləq aydınlıq gətirmək lazımdır. Məlumunuz 
olduğu kimi, namaz insanı pis şeylərdən çəkindirir (29:45). Spirtli        

içki də 5-Maidə surəsinin, 90-cı ayəsində  ٌرِجْس "ricsun" yəni pis bir 
şey mənasında keçir. İndi bir müsəlman həm namaz qılıb, həm də 
alkoqol qəbul etməsi nə dərəcədə düzgün olar? Namazda bağışlanma 
dilə, günahların üçün tövbə et, sonra yenidən gedib içki iç. Bu nə 
ziddiyyətdir? İddia edilə bilər ki, Allah içkini tədricən haram edibdir. 
O zaman bizim də onlara kilitləyici şəkildə, cavab xarakterli sualımız 
bu olur: Qurandakı haram edilən digər ünsürlər qumar, zina və s. niyə 
tədircən haram edilməyibdir?

Üstəlik 4-Nisa surəsinin, 43-cü ayəsini diqqətli oxuduqda görürük 
ki, "Sərxoşluğunuz keçincəyə qədər namaza yaxınlaşmayın" deyilmir. 
"Nə dediyinizi anlayana qədər namaza yaxınlaşmayın" deyilir. Yəni 
ki, ayədə fiziki sərxoşluq halından bəhs olunmur. Çünki spirt insanın 
beyninə və bədəninə təsir edən bir mayedir. Sərxoş adam danışığına 
və davranış qaydalarına riayət edə bilmir. Nəzərə alsaq ki, namazda 
nitq və hərəkət önəmlidir, sərxoşluq halı o iki əsas amili yerinə 
yetirməyə imkan vermir. Sözü gedən ayənin tələbi və istəyi namazda 
tələffüz etdiyimiz sözlərin şüurunda olmağımız, anlamağımız və idrak 
etməyimizidir. Yaxşı olardı ki, ənənəvi Quran tərcümələrinin müəllifləri 
həmin hissəni düzəliş edib, "Sərxoş ikən" deyil, "Fəhmsiz ikən" yəni 
anlaqsız, idraksız, ikən kimi mənalandırsalar, daha məqsədəuyğun 
olar.

Digər tərəfdən də 4-Nisa surəsinin, 43-cü ayəsində keçən سُكَارَى 
"sukârâ" kəlməsi eyni zamanda 22-Həcc surəsinin, 2-ci ayəsində 
də keçməkdədir ki, həmin kəlmə alkoqolla bağlı olmayan vəziyyəti 
zəncirvari şəkildə ortaya qoyur.

Onu görəcəyiniz gün hər bir əmzikli qadın əmizdirdiyini unudacaq, 
hər bir hamilə qadın bətnindəkini salacaqdır. Sən o gün insanları 
sərxoş (سُكَارَى "sukârâ") görərsən, halbuki ki onlar sərxoş (سُكَارَى 
"sukârâ")  deyillər, amma Allahın əzabı çox şiddətlidir. (22-Həcc 
surəsi, 2)

Yuxarıdakı ayədə gördüyümüz kimi, qiyamət günün dəhşətindən 

insanlar sanki sərxoş kimi görünəcəklər. Sərxoşluq deyildikdə,              
spirtli içkinin sərxoşluğu olmadığı aşikardır. Yəni həmin günün 
dəhşətindən insanların çaşqınlığı, nə edəcəklərini bilməmələri, 
şüurunda olmamaları nəzərdə tutulur. Beləliklə, insanın namaza 
hazırlaşarkən namazın şüurunda olmayacağı halı baş verərsə, namaza 
yaxınlaşması məsləhət görülmür. 

Nəticə etibarilə 4-Nisa surəsinin, 43-cü ayəsindəki ifadənin 
tərcüməsini belədə vermək olar: "Fəhmsiz (Anlaqsız, idraksız) ikən nə 
dediyinizi anlayana qədər namaza yaxınlaşmayın"

Allah sizə Kitabı (Quranı) təfərrüatı ilə nazil etmişkən, Allahın 
xaricində bir hakimmi axtarım?... (6-Ənam surəsi, 114)

III. BÖLÜM

CÜMƏ NAMAZI

Quranda Cümə (Toplantı) namazı ilə bağlı məlumatı aşağıdakı 
ayələrdə görə bilərik.

9-Ey iman gətirənlər! Cümə günü (toplantı günü) namaz üçün 
çağırış edildiyində Allahı xatırlamağa (zikr etməyə) tələsin. Alış-verişi
buraxın. Əgər bilsəniz bu sizin üçün daha xeyirlidir.

10-Namaz bitincə, yer üzünə yayılaraq Allahın lütfünü axtarın və 
Allahı davamlı zikr etməyə davam edin.

11-Halbuki onlar bir ticarət və ya əyləncə gördüklərində ona 
yönəldilər səni ayaq üstə buraxdılar. De ki: Allah qatında olan, 
əyləncədən də, ticarətdən də daha xeyirlidir. Allah ruzi verənlərin 
ən yaxşısıdır.

62-Cumuə surəsi, 9-11

Yuxardakı ayələrdən bunları görə bilirik:

1. 9-cu ayəyə görə Cümə günü çağrış edilincə, iş-güc buraxılır 
namaza gedilir.

2. 9-cu ayədə cümənin iş vaxtında yerinə yetirildiyini görürük. Yəni 
gündüz vaxtı səhər və axşam namazı ortasında cümə namazı yerinə 
yetirilməli.

3. 10-cu ayəyə görə namaz bitdikdən sonra hər kəs dağılıb öz işinə 
gücünə gedə bilər.

4. 9-cu ayədə "Ey iman gətirənlər" sözü ilə cümə namazı üçün 
qadın və kişi ayrımının edilmədiyini görürük. Yəni cüməyə qadınlarda 
qatılmalıdır.

5. 9-cu ayədə cümə günü "Allahı zikr etməyə tələsin" buyrulur. 
Bu buyruqdan əsaslanaraq Qurana dayanan dini bilgilər verilərək 
bu bilgilər işığında Allahın zikri həyata keçməli. Sadəcə dini bilgilər 
deyildə, Allahı zikr etmək üçün yerin-göyün yaradılışı barəsində 
təfəkkür etməklə, iman həqiqətləridən danışmaqla və s. bu kimi 
mövzularla da Allahın zikri həyata keçə bilər.

6. Cümə həmçinin bir toplantı olduğundan bu vəsilə ilə yardıma 
möhtac insanlar üçün yardımlaşma həyata keçməli.

Cümə namazının qılınma qaydası necədir? Cümə namazı toplantı 
namazı olduğundan burada qılınan namaz təbii ki, birinin öndərliyində 
yerinə yetirilməlidir ki, namazda nizam olsun. Rükət sayına gəldikdə 
isə, buna kitabın əvvəlki səhifələrində də ətraflı toxunmuşuq. Burada 
rükət sayı yoxdur. Nəzərə alsaq ki, cümədə çox insanlar olduğundan 
rükət sayında limitin olması gərəklidir. Bu səbəbdən iki rükət normaldır.

CƏNAZƏ NAMAZI

Quranda cənazə namazı qılın şəkilində bir əmr yoxdur. Ölən üçün 
dua edilə bilər. Ölən bir müsəlmanı torpağa tapşırarkən və ya digər 
vaxtlarda qəbri başında duraraq dua edilə bilər. Allaha və elçisinə 
qarşı olub belə də ölən biri üçün isə bunu etmək qadağan edilmişdir. 
(9-Tovbə surəsi, 84)

EHTİYAT TƏDBİRLİ NAMAZ 

Quranın 4-Nisa surəsi, 101, 102, 103 ayələrində səfər zamanı 
düşmənçilik bəsləyən tərəfdən müsəlmanlara zərər verilmə 
təhlükəsi yaranarsa, ehtiyat tədbiri olaraq, namazın hansı şəkildə 
yerinə yetirilməsi göstərilmişdir. Ayələrə görə, düşmən tərəfdən 
müsəlmanlara zərər toxunma təhlükəsini sovuşdurmaq üçün namazın 
qısadılmasında bir qüsur yoxdur. Bu cür bir  təhlükəli halda, bir qrup 
adamlar namazı qılar, digər qrup adamlar da vəziyyəti nəzarət altına 
alar. Sonra digər qrup adamlar gəlib, namazı qılar və bu sırada da ilk 

qrup nəzarətdə qalar. Namaz qılarkən, istisna hallar xaric müdafiə 
vasitələrini əldən buraxmazlar.

Ehtiyat tədbiri halında qılınan digər bir namaz isə 2-Bəqərə surəsi, 
239-da keçir. Burada hər hansı bir qorxu, təhlükə və əndişə varsa, 
namaz piyada gedə-gedə və ya minik üstündə qılına bilər.

SON SÖZ

Son olaraq, ortaya atılmış olan “Quranda namaz açıqlanmayıb", 
iddialarının son dərəcə əsassız olduğunu kitabımızda ətraflı şəkildə 
sübuta yetirmiş olduq. Beləcə, kitabımız oxucusuna, “Qurana 
Görə Namazın” tətbiqi qaydasının necə olacağına dair istiqamət 
verəcəyinin qənaətindəyik. Çünki, biz bu istiqamətdə bir ilkə imza 
atmışıq. Məzhəblərə görə olan müxtəlif namaz kitabları, ölkəmizdə 
və digər İslam ölkələrində mövcud olmasına baxmayaraq Qurana görə 
araşdırılmış və təhlil edilmiş bu istiqamətdə qələmə alınmış bir əsər 
yoxdur. Bu, bizim tarixi uğurumuzdur. Ümid edirik ki, əlinizdəki bu kitab 
namazla bağlı boşluğu dolduracaq və müsəlman bacı və qardaşlarımız 
üçün faydalı olacaqdır. 

Ön sözümüzdə də, qeyd etdiyimiz kimi, bu kitabın mahiyyəti və 
məzmunu ölkədəki tolerantlığa mənfi təsir göstərə biləcək, nifrət və 
düşmənçiliyə rəvac verəcək hər hansısa fikirlər daşımadığından tam 
məqsədəuyğun olduğunun qənaətindəyik. Kitabın satış mağazalarında 
olmaması və fərdi sifariş üçün nəzərdə tutulması, ticari maraqlarının 
güdülmədiyinin göstəricisidir. Məramımız insanları xurafatdan, 
mövhumatdan uzaq, saf İslam dininin yeganə həqiqi və etibarlı 
mənbəyi olan Qurani biliklərlə maarifləndirməkdir.

Şübhəsiz ki, insanoğlu xətasız və nöqsansız deyildir. Nöqsansız 
və qüsursuz olan Allahdır. Buna görə də, əlinizdəki bu kitabın hər 
hansısa hissəsində, müəyyən xətaların olması da qaçınılmazdır. Siz 
dəyərli oxuyuculardan xahişimiz də odur ki, belə xəta və nöqsanlarla 
rastlaşsanız bizə bildirəsiniz.



QURANA GÖRƏ NAMAZ
ASİM BALAYEV & XƏYAL MƏMMƏDOV

43 

Yalnız və yalnız Qurana görə namaz qılmağa çalışaq. Din 
adına  uydurulan kitablara görə deyil, çünki Qurani-Kərimdən 
sorğu-sual olunacağıq. (43:44)

Salam və dua ilə...

